Татарстан Республикасы Яр Чаллы шәһәре 
24нче карау һәм сәламәтләндерү балалар бакчасының 
тәрбиячесе Ахметшина Наилә Насибулла кызы
Тема: «Чишмә аланында»
(мәктәпкә хәзерлек төркеме балалары өчен сценарий)
Максат: балаларны халкыбызның су буйларында уйнала торган кичке уеннары белән таныштыру, табигатькә сак караш тәрбияләү.

Бурычлар:

· туган җиргә, гореф-гадәтләргә карата хөрмәт хисләре тәрбияләү;
· балаларның сөйләмен, хәтер сәләтен, иҗади күзаллауларын үстерү; 

· халкыбызның рухый байлыклары турында балаларның белемнәрен ныгыту, тулыландыру.

Җиһазлау: әби белән бабайга милли киемнәр, чигүле кулъяулык, чишмә өчен кирәкле материал, ясалма агачлар, чәчәкләр, яшел төстәге тукыма.
Техник чаралар: магнитофон тасмасында кош сайравын, чишмә агышын чагылдырган язмалар.

Бүлмә бизәлеше: урман аланы: агачлар, куаклар, чәчәкләр үсә; сул якта чишмә ага, кош сайраган тавышлар ишетелә.

Балалар белән алдан эш: җырлы уеннар, мәкальләр, чишмә турында шигырьләр, җырлар өйрәнү; туган як турында әңгәмәләр үткәрү; альбомнар, иллюстрацияләр карау, рәсемнәр ясау.
Тәрбияче белән музыка житәкчесенең хәзерлеге: балаларны дөрес итеп җырларга, биергә, сәнгатьле сөйләргә өйрәтү; бәйрәм алды кәефе тудыру.
Бәйрәм барышы:

Алып баручы.
Күңелләргә шифа бирә

Салкын чишмә сулары.

Йөрәкләргә дәва бирә

Урманның һавалары.
Алып баручы. Балалар, бүген без бу аланга ял итәргә, күңел ачарга килдек. Карагыз, биредә нинди матурлык! Сокланмыйча мөмкин түгел! Әйдәгез, утырып бераз ял итик, кошлар сайравын, чишмә җырын тыңлыйк (магнитофон язмасында кошлар сайравы, чишмә чылтыравы ишетелә).
Һәр төбәкнең җырларда макталып, шигъри юлларга күчкән бер урыны була. Безнең якның иң матур урыны шушы чишмәле алан булган. Халык аны яратып «Чишмә аланы» дип атаган. Безнең әби-бабаларыбыз иген кырларында тырышып эшләгәнән соң, күмәкләшеп, матур итеп, ял да итә белгәннәр. Һәр җомга көнне кичке якта алар менә шушы «Чишмә аланы»на җыелып күңел ачканнар. Чишмәнең шифалы суларын эчкәннәр
«Чишмә җыры» 
(Р. Миңнуллин сүзләре. Р. Зарипов көе.)
Челтер-челтер ага чишмә.

Һич тә тыймалы түгел.

Ә сулары шундый йомшак,

Эчеп туймалы түгел.

Без киләбез чишмәбезнең

Салкын суын эчмәгә.

Эчкәндә үзеннән-үзе

Баш иелә чишмәгә.
(бабай белән әби сөйләшә-сөйләшә балалар янына киләләр, сокланып карап торалар)
Әби. Кара әле, Гайнулла, «Чишмә аланы» нда кунаклар бар икән. Ничек матур итеп күңел ачалар. Әйдә, без дә яннарына барыйк әле.

Бабай. Шулай икән шул, Гөлҗамал. Исәнмесез, балалар! Чишмә буе тагын да ямьләнеп киткән, рәхмәт төшкерләре. 
Әби. И-и-и, сөбханалла, балаларга күз тимәсен, бигрәк матур җырлыйлар. Күр әле, Гайнулла, без дә бит яшь чакларда шулай су буйларын яңгыратып җырлый-бии торган идек. «Уйнат, уйнат гармуныңны» дип җырлап җибәрүгә, яшьләр биергә чыгып басалар иде. И-и-и, кай арада үтеп китте ул яшьлек…
Алып баручы. Әйдәгез, Гайнулла бабай, Гөлҗамал әби, рәхим итегез, бергә-бергә ял итик әле (әби белән бабай балалар янына килеп утыралар).
Кызлар биюе
(«Фазыл чишмәсе» көенә)
Алып баручы. Гайнулла бабай, сез бит биредәге чишмәләрне карап, чистартып торасыз. Без сезгә бик тә рәхмәтлебез. Чишмәләр турында сөйләсәгез без, балалар белән, бик рәхәтләнеп тыңлар идек.
Бабай. Ярый, балалар, тыңлагыз. 
Челтерәп аккан чишмәләр безгә мирас булып калганнар. Шуның өчен без аларны саклап киләчәк буыннарга тапшырырга тиешбез. Чишмәне савыктыру, иң элек күңелләребезне савыктыру ул. Чишмә – рухыбыз көзгесе. Көмеш агымнар авыруларны сихәтләндерә, хезмәт кешесенә көч-куәт бирә. Суы тәмсезләнгән елгалар, суы качкан чишмәләр, суы корыган коелар кешеләрнең сансызлыгына рәнҗиләр. Тукталып тыңласаң – һәр чишмәнең үз йөрәк тибеше, үз моңы, үз догасы бар.

1 нче бала.

Кызлар килә чишмә буйларына

Көянтәләрен асып.

Китә алар чиләкләрен тутырып,

Сусауларын басып.

2 нче бала.

Юлчылар да бик еш туктый монда,

Юлчыга су кирәк.

Бушаналар күпләр чишмәләргә

Эч серләрен сөйләп.

3 нче бала.

Төпләренә талир тәңкә сала

Картлар укып дога.

Шуңа күрә уйнак дулкыннардан

Чулпы тавышы чыга.

Әби. Әйе шул, халкым изге чишмәләрнең саф суын эчеп шифаланган күңел түреннән чыккан теләкләрен теләгән.
Бабай. Без табигатьне сакларга, агачлар утыртырга тиешбез. Сулыкларга, үзәннәргә чүп-чар, кирәкмәгән әйберләр ташларга ярамый. Әле карап-карап торам да, безгә күпме ярдәмче үсә икән бит. Мәрхәмәтле булыгыз, балалар, туган җиребезне, табигатьне, чишмәләрне саклагыз!

Туган җир сине олылар,
Син олы итсәң генә.
Туган җир сине үз итәр,

Эз салып китсәң генә.

4 нче бала.

Әби әйтә: – Чишмә суы
Гади түгел, серле, – ди, – 

Ул кешегә көч бирә, – ди, – 
Ямьли туган җирне, – ди.

5 нче бала.

Газиз илем Татарстан –

Нәселемнең туган җире.

Җиде буын бабамнарның 

Гомер иткән, торган җире.

Алып баручы. Әйе, балалар, без яшәгән әйләнә-тирәлек һәрвакыт чиста, тәртиптә булсын! Кече яшьтән әти-әниләребезне, әби-бабаларыбызны, туган җиребезне яратыйк, мәрхәмәтле булыйк. Туган ягыбызның матурлыгы гомерлек булып күңелләребезгә сеңсен, чишмәләр чылтырап аксын!
Алып баручы. Инде Гайнулла бабай, Гөлҗамал әби яшь вакыттагы уеннарыгызны искә төшерик, күңелле ял итик.
 «Без урманга бардык» 
(«Ай, дубыр-дубая» көенә җырлы-биюле уен)

Кулларны кулга тотышып

Без урманга барабыз.

Урманда, яшел аланда,

Җырлар җырлап уйныйбыз.
Биючеләр, биегез,

Матур безнең көебез,

Биегез, биегез,

Матур безнең көебез.
Тыпыр-тыпыр тыпырдашып
Бергә басаек әле.

Уйнап-көлеп, җырлап-биеп,

Күңел ачаек әле.
Бабай. Балалар, сез мәкальләр беләсезме? Әйдәгез әле, мәкаль әйтешеп уйныйк. Мәкальнең башы менә шушы чигүле яулыкта булса, дәвамы сездән булыр (бабай мәкальнең башын әйтеп, яулыкны бер балага бирә, ул дәвам итә).
· Агач җимеше белән – кеше эше белән. 
· Һөнәрле үлмәс – һөнәрсез көн күрмәс.

· Туган җирдәй җир булмас, туган илдәй ил булмас.

· Һәр гөл үз сабагында чәчәк ата.

Әби. Минем яшь вакытта чиккән кулъяулыгым белән дә уйнап алыйк әле.
 «Кулъяулыгым чигүле»
(«Әнисә» көенә җырлы-биюле уен)

Кулъяулыгым чигүле,

Матурлыгын күр әле.

Чигүчеләр хөрмәтенә

Уйнап-җырлап бир әле.

(кулъяулыкны кулдан-кулга бирәләр, жыр ахырында ул кемдә калса, шул бала үз һөнәрен күрсәтә)
Әби. Ии-и, балалар, сезнең белән вакыт узганын да сизмәгәнбез. Көтү кайтыр вакыт җиткән ич.
Бабай. Рәхмәт, балалар, без сезнең белән яшь чакларга кайтып килдек. Сезгә әйтер сүзебез шул, табигатьне, чишмәләрне саклагыз.
Алып баручы. Гайнулла бабай, Гөлҗамал әби, безнең балалар туган җиребезгә, изге чишмәләребезгә карата мәрхәмәтле булырлар, сезнең изге эшегезне дәвам итәрләр дип ышанып калабыз.

Күңелләр пакъләнгән саен,

Чишмәләрнең суы сафланыр.

(бабай белән әби саубуллашып китәләр)
«Туган телдә җырыбыз»
(Ф. Әмәк сүзләре, Л. Батыр-Болгари көе)

Кояш кебек кадерле,
Туган җир ул бер генә.

Туган илдә безнең җыр

Яңгырасын гел генә.

Кушымта:

Туган телдә җырыбыз,

Матур да соң көебез.

Әйдә, дуслар, бергәләшеп

Бии-бии җырлыйбыз.
Алып баручы. Менә, балалар, «Чишмә аланы»нда ничек күңелле ял иттек. Инде бакчабызга кайтырга да вакыт җитте (балалар китә, кош сайраган тавышлар озатып кала).

